
Bože słowo za nas

„Što mysliće wy wo Chrystusu?“
(Mateja 22, 42)

Přeprošenje
Serbske ewangelske towarstwo z.t. přeprošuje wšitkich 
sobustawow a zajimcow na lĕtušu sobustawsku zhroma- 
dźiznu. Wona so wotmĕje 31. oktobra 1995 w Husce we 
wosadnej žurli při farje. Započatk je  w 14.00 hodź.

Dnjowy porjad:
1. rozprawa předsydstwa
2. wobzamknjenje wo přem ĕnjenju we wustawkach
3. wolba rewizorow
4. diskusija
5 .16  hodź. bjesada (mjez druhim z filmami wo Serbskitn 

busu a cyrkwinskich dnjach)

Kćnc budźe nĕkak w 17.00 hodź.

Na bjesadu su wosebje teź wšitcy wobdźĕlnicy Serbskeho 
busa přeprošeni.

předsydstwo Serbskeho ewangelskeho towarstwa z.t.

Žiwjenski puć

Tole praša so Jezus farize- 
jow. Woni dyrbjachu so rozsu- 
dźić, za koho Jezusa mĕjachu. 
Bĕ won politiski wuswobodźer 
židowskeho luda abo wučer 
noweje, lĕpšeje moralki abo 
snadź jedyn z nabožnych dźiw- 
nuchow, kotřiž so w koždym 
času zjewja a so zaso pozabudu? 
Štomyslimy my woChrystusu? 
To je rozsudne prašenje našeje 
wĕry, snadź pak tež najwažniše 
prašenje čłowjeskich stawiz- 
now.

Štyri wotmołwy na tute pra- 
šenje su možne. Ci jedni praja, 
zo njewĕdźa žaneje praweje 
wotmołwy, dokelž so z nabož- 
nymi problemami njezabĕraja 
a zo jich tajke teoretiske pra- 
šenjanjezajimuja. JezusChry- 
stus je  za nich nĕšto nabožneho 
ze zańdźenosće, štož pak žadyn 
praktiski wužitk za dźensa 
nima. Tutym ludźom je ćežko 
pomhać. Njech kroča po swo- 
jich myslach přez žiwjenje! 
Druhdy pak Boh jich přez wše- 
lake wjedźenje k hłubšem u 
spoznaću dowjedźe.

Druzy JezusajakoChrystusa 
wotpokazuja. Woni praja, zo 
bĕ Jezus snadź dobry čłowjek, 
ale zo so jeho wučba tak a tak 
zwoprawdźić njehodźi, dokelž 
je  žiwjenje cyle hinaše, twjerd- 
še, hač bĕ wćn to wučił. Nĕkotři 
z tutych ludźi su přesłapjeni 
dla cyrkwje abo dla křesćanow. 
Su sej w staršiskim domje abo 
w nabožnej wučbje njedobre 
nazhonjenja nazbĕrali. Husto 
pokazuja tući ludźo tež na 
zmylki cyrkwje w jeje stawiz- 
nach. Přeco zaso słyšimy wu-

mjetowanja dła křižnych woj- 
now a dla inkwizicije. Nĕkotři 
z nich chutnje pytaja za wot- 
mołwami na zakładne prašenja 
čłowjeskehobyća, nĕkotři pak 
su tež stwjerdnjeneje wutroby 
a widźa přewažnje to negatiw- 
ne.

Zaso druzy maja Jezusa za 
wučerja čłowjestwa. Tutym  
možemy do dalokeje mĕry při- 
hłosować. Jezus je , pokročujo 
skutkowanje židowskich pro- 
fetow, Boži zakoń za nas wu- 
kładował a přiwotřił. Lubosć k 
Bohujejedyn zakładjehowuč- 
by, lubosć k błišemu tćn druhi. 
Z tutej wučbu je  Jezus swĕt 
woprawdźe přemĕnił. Sociałne 
žiwjenje je  dźensa wjełe bćle 
čłowjeske hač prjedy, runo- 
prawosć a dostojnosć wšitkich 
čłowjekow je dźensa powšit- 
kownje připćznata zasada. A 
tola njemćže tćn, kiž Jezusa 
jako wučerja widźi, jeho za 
Chrystusa a Zbćžnika mĕć. 
Wučer je  zbytny, hdyž je  šułer 
swoju lekciju nawuknył.

K řesćanstw o w obsteji w 
tym, zo je  Jezus tćn Chrystus. 
Jako Zbćžnik da wćn nam to, 
štož sej my sami dać njemć- 
žemy. Wćn je  swoje žiwjenje 
za nas woprował, zo bychmy 
my swobodni wot hrĕchow by- 
li. Jeho křiž je  z prawom hłow- 
ne znam jo křesćanstwa. Za 
farizejow tehdy njebĕ to łoch- 
ko, JezusajakoZbćžnikaswĕta 
spćznać. Zanastotežjednorišo 
njeje. W ĕra do Jezusa jako 
ZbćžnikajedarBoži, wokotryž 
dyrbimy stajnje zaso prosyć.

Jan Malink

Njeznaty awtor

Ziwjenje mćže so z pućom 
přirunować, kotryž mamy hić. 
Kaž su puće na swĕće wšela- 
kore, tak su to tež puće přez 
žiwjenje. W kćždym žiwjenju 
su nimo nahłych a so wijatych 
wotrĕzkow tež rune a hładke. 
Hdyž w našim žiwjenju wšo 
hładce bĕži a my wosebitych 
ćežow nimamy, potom so to 
nam lubi. Tajke žiwjenje ma- 
my husto za samozrozumliwe. 
Hdyž pak je  žiw jenski puć 
nahły a wijaty, tak zo wjac dale 
njewĕmy, abo we wobrazu pra- 
jene:hdyžjenožm ałydźĕl puća 
hač k přichodnej křiwicy pře- 
widźimy, potom zda so nam 
naše žiwjenje ćežke być. Nje- 
wĕmy dale a skoro zadwĕluje- 
my.

Hdyž so po puću w cuzej 
wokolinje pohibujemy, potom 
p řiń d źem y  d ru h d y  tež  na 
rozpuće. To rĕka, zo mamy so 
rozsudźić, hač na lĕwym abo 
prawym puću dale jĕdźemy. A 
hdyž tam pućnika njeje, je  to 
zanashubjene. Tež na žiwjen- 
skim puću mamy so druhdy 
rozsudźić. Tute rozsudy su hu- 
sto jara ćežke. Hač je  to rozsud 
za wĕste pow ołanje abo za 
druheho čłowjeka, z kotrymž 
chcemy přez žiwjenje hić, abo

nĕkajki druhi rozsud: Hubjene 
je, hdyž tam pućnika nimamy, 
kotryž by nam k prawemu roz- 
sudej pomhał.

W našim žiwjenju znajemy 
pućniki, kotrežnam  prawy puć 
pokazuja. Mćže to druhi čło- 
wjek być, kiž nam wĕste po- 
kiwy dawa abo druhdy tež kni- 
ha. Ale su to husto jenož puć- 
niki, kiž su nam na wĕsty čas z 
pomocu. Lĕpjeby było, nĕchtć 
by z nami přez žiwjenje šoł -  a 
nic jenož prawy puć pokazał.

Swjate pismo nam praji, zo 
na našim puću přez žiwjenje 
njejsmy sam i. Bćh je  z nami po 
puću. A to nic jenož na runych 
wotrĕzkach žiwjenskeho puća, 
ale tež -  haj runje -  na nahłych 
a wijatych dźĕlach puća. Bćh 
znaje tež naš cyły puć -  byrnjež 
za nas tu hišće wjele w ćmowym 
było. Haj runje wćežkich situa- 
cijach je wćn kaž kij na nahłym 
puću: naša zepĕra. Bćh nam 
wšitke kam jenje ze žiwjenske- 
ho puća njewotrumuje, ale z 
nim možemy ćeže přewinyć. 
Bćh je tež potom z nami po 
puću, hdyž wo tym mało pyt- 
njemy. Husto hakle pozdźišo 
za tym přiridźemy, zo je  Bćh 
nam pom hał. Z tym sonam  dźe 
kaž wučomnikomaj po puću

Woči, kotrejž hladatej z nadźiju, 
widźitej dale.
Woči, kotrejž hladatej z lubosću, 
widźitej hłubšo.
Woči, kotrejž hladatej z wĕru, 
widźitej wšitko w hinašim swĕtle.

do Emmausa. Wonaj tež hakle 
pozdźišospćznaštaj, zoje Jezus 
z nimaj po puću był.

Tak chcemy so Bohu dowĕ- 
rić a z tym ličić, zo je  z nami na 
našim  puću přez žiw jenje. 
Chcemy pak so tež přeco, wo- 
sebje pak před koždym rozsu- 
dom, prašeć, hačkročimy hišće 
na Božich pućach. Tohodla: 
„Poruč swoje puće Knjezej 
a mĕj nadźiju k njemu, 
wćn wšitko derje čini.“

(Ps. 37,5)

Naše nowiny a časopisy 
před 100 lĕtami

Hdy budźe 
swĕta kćnc?

Lube dźĕći!
Sym tu nĕkotre zwĕrjata namolował, kotrež je  Noach sobu do swojeho kašća (Arche) wzał. Jeli 

zwĕrjata cyle dokładnje njespoznajeće, wzmiće złožkowe hodančko na pomoc. Florian Gruhl

Farar Oswald Mrozak-Hrodźišćanski
Přeco zaso so přepozdźe na 

to dopominamy, so pola časo- 
wych swĕdkow za wuznamny- 
mi Serbami wobhonić. Tak tež 
n astu p a jo  fa ra r ja  O sw ałda 
Mrozaka. Hakłe před mało lĕ- 
tami stej w Budyšinje zemrĕłoj 
jeho najmłodšadźowka, kotraž 
je  njewudata nanej hospodar- 
stwo wjedła a jeho w starobje 
h lad a ła , a jeh o  p řichodna  
dźowka, dołholĕtna přistajena 
na Michałskej farje. Tak zwo- 
stanu jenož pisomne spom- 
njenki na wuznamneho serb- 
skeho duchowneho.

Mrozakec swćjba
Oswald M rozak, rodźeny 

1845, je  wotrostł w serbskim 
wučerskim domje we Wulkich 
Zdźarach. Jeho nan, kiž bĕ tu 
lĕtdźesatki kantor, bĕ wowli- 
wowany wot narodneho dźĕła 
Smolerja a Zejłerja w błiskim 
Łazu a hišće jako wum ĕnkar 
we Wojerecach Serbske burske 
towarstwo sobu załoži a jem u 
předsteješe. W serbskim ewan- 
gełskim duchu wukubłanaj stu- 
dowaštaj dwaj jeho synaj teo- 
logiju a skutkowaštaj čas ži- 
wjenja w Serbach: Jan, farar w 
RadšowjeaBudestecach, aOs- 
wald, farar w Chołmje, Male- 
šecach a Hrodźišću.

1872 so Oswald M rozakjako

młody farar w Chołmje woženi 
z Annu M onchec, Nĕmku, po- 
chadźacej z Prataua pola Wit- 
tenberga. Z mandźelstwa wuń- 
dźe šĕsć dźĕći:
-  Elisabeth, wuda so na fararja 

Sykoru w Minakale
-  Paul, farar w Budyšinku, 

Ketlicach a Barće
-  M artin, zemrĕ jako student 

teologije
-  Maria, wuda so na fararja 

Auerswalda, duchowneho we 
Wałdheimskim jastwje

- Walter, farar w Ketlicach, 
Stormthału a Wiederauje

-  Anna, wučerka w Lipsku. 
M andźełska zemrĕ po poro-

dźe šesteho dźĕsća, a farar Mro- 
zak, m jeztym  duchowny w 
Hrodźišću, so 1888 znowa wo- 
ženi. Nowu žonusej přiwjedźe 
ze susodneje fary, Elisabeth 
Rjedźic, dźowk u Bartskeho du- 
chowneho. Dwĕ dźĕsći so w 
druhim mandźelstwje narodźi- 
štej, syn, kiž jako lĕkar młody 
zemrĕ, adźowkaDorothea, ko- 
traž sta so nanowa hospoza.

Kaž na mnohich serbskich 
farach tak bĕ tež pola Mrozakec 
swojbna rĕč nĕmska. Dźĕći drje 
trochu serbšćinu rozumjachu, 
ałe porjadnje nawuknychu ju  
jenož synojo, hdyž so pozdźi- 
šo sami serbscy duchowni sta- 
chu.

Wosadny farar
Nimale poł lĕtstotka, wot 

1877 do 1924, bĕ Oswald Mro- 
zak duchowny w Hrodźišću, 
wosadźe, kotraž bĕ dobrych 
dochodow dla požadana w Ser- 
bach. Štož bĕ so tu dostał, nje- 
mĕješe trjeba, so za łĕpšej faru 
rozhladować. Za Hrodźišćanow 
mĕješe to lĕpšinu, zo možachu 
sej mjez wjacorymi zajimcami 
najkmańšeho wuzwolić. Farar 
Mrozak zastawaše swoje za- 
stojnstwo mĕrnje a wĕsće k 
spokojnosći wosadnych.

Za jeho čas so we wosadźe 
třinow ešulenatw arichu, 1879 
we Worcynje a Rakojdach a 
1894 w Hrodźišću. Nad zacho- 
dom do Hrodźišćanskeje šułe 
da tež serbske hrončko zady- 
pać: „Dajće dźĕćatkam ke mni 
přińć. “ N apřećo šuli,jenožpřez 
puć, da sej zahrodkowy domčk 
postajić. Powĕda so, zo je  z 
njeho wobkedźbował wučerja 
při dźĕle. Jako lokalny šulski 
inspektor chcyše tola wĕdźeć, 
kak so w jeho šuli wuči. Wu- 
čerjo w Rakojdach a Worcynje 
bĕchu wĕsće wjeseli, zo fara- 
rjowe dohladowace wočko jich 
lĕdma dosćahny.

Spočatk lĕta 1902 wobzamk- 
ny cyrkwinske předstejićer- 
stwo jednohłosnje, twarić no- 
wu cyrkej. Hišće samsne lĕto,

W jenej farskej wsy pola 
S traubinga w ondano jedyn  
kooperator wo koncu swĕta 
prĕdowaše a zwĕstosći swojich 
posłucharjow, zo budźe za 105 
lĕt bjez dwĕla swĕta konc. Za 
šĕsć dnjow je Boh swĕt st worił, 
sedmy dźeń je  wotpočował. 
Jedyn dźeń je pola Boha 1 000 
lĕt; šĕsć dnjow su 6 000 lĕt. 
Sedmydźeń,dźeń wotpočinka, 
so swĕt přepadnje. Wot spočat- 
ka swĕta je so 4 000 a 1 895 lĕt 
po jeho stworjenju minyło, to 
je  hromadźe 5 895 lĕt, tuž 
mamy hač do 6 000 lĕt hišće 
105 lĕt. Za 105 lĕt je  so po- 
tajkim ze swĕtom z wĕstosću 
časnje stało. -  Wjele rozuma 
drje ton wbohi čłowjek nima a 
ze Swjateho pisma drje wjace 
njewĕ hač 71ĕtne dźĕćo.

SN 26.10.1895

Lutherowy pomnik
Foto: A. L.

Farar Oswald Mrozak (1845-1934)

9. decembra 1902, so wona 
poswjeći. Bjezdwĕlanjebĕpři- 
pad, zo mĕješe samsny dźeń 
farar Mrozak swoj 251ĕtny wo- 
sadny jubilej. Hač do dźensni- 
šeho njeje jasne, hač bĕ stara 
cyrkej woprawdźe tak dodźer- 
źana, zo dyrbješe so zwotorhać. 
Možno, zobĕtutrochu čłowje- 
skeje hordosće sobu postajiło. 
Wĕste je, zo je  sej farar Mrozak 
hodny jubilejny dar wobradźił 
a sej jako twarc cyrkwje po- 
mnjeće we wosadźe zawĕsćił. 
Znamjenja časa pak, kiž poka- 
zowachu na spadowacu cyrk- 
winskosć, spoznał njeje. Da 
cyrkej natwarić za 800 kemše- 
rjow! N ĕkotryžkuli Hrodźi- 
šćanski farar po Mrozaku je 
hižo zdychował, zo by rady mĕł 
wroćotehdyspotorhanymjeńši 
starožitny Boži dom.

Wobhladniwje wobchadźeć 
dyrbješe Mrozak z pobožnymi 
we wosadźe, kotřiž so lĕdma k 
cyrkwi dźeržachu, za to pak 
čim horliwišo sej sami Swjate 
pismo wukładowachu. Starši- 
ski dom Mĕrćina Nowaka-Nje- 
chorriskeho bĕ tajke zetkanišćo 
pobožnych štundarjow. Pytajo 
za dorozumjenjom, chodźeše

farar husćišo k Nowakec nanej. 
Rozrĕčowanja skončichu so z 
tym, zo Nowak Mrozakej fari- 
zeja nadawa, jem u durje poka- 
za a scyła wjac kemši njecho- 
dźeše. Nowakec swojba swje- 
ćeše koždu njedźelu doma w 
stwĕ sama Božu słužbu.

Lĕta 1896 sej pobožni wot- 
myslichu, natwarić modlernju 
w Bĕłej Horje. Farar drje njebĕ 
zahorjeny, ale njemožeše pře- 
dewzaće haćić. Prĕdował w 
modlerni ženje njeje, ale na je- 
je  poswjećenju bč přitomny a 
napominaše zhromadźenych, 
njezabyć, zosteji cyrkej wHro- 
dźišću. Wobhladniwy farar za- 
rjadowa wotnĕtka bibliske ho- 
dźiny we Worcynje a Droždźi- 
ju , na kotrychžsohustona 150 
wopytowarjowzeńdźe. Mudrje 
bĕ z tym zadźĕwał strachej, zo 
mćhli so přiwisnicy Bĕłoho- 
rjanskeje m odlernje přejara 
wot wosady zdalować.

Jako senior sakskeho du- 
chownstwa, jako najstarši za- 
stojnstwo wukonjacy farar zło- 
ži konc lĕta 1924 dźĕło w Hro- 
dźišću. Wosadni so z wulkej 
dźakownosću z nim rozžohno- 
wachu, kaž wobswĕdči podla

wotćišćana dotal njeznata ba- 
seń, přednjesena a najskerje 
tež spisana wot žiwnosćerja Bo- 
huwĕra Wjele ze Skanec.

791ĕtny pak so ani nĕtko hi- 
šće na wumĕnk njepoda. Wot
1. mĕrca 1925 přewza wosadu 
w Budyšinku, kotruž zastaro- 
waše hišće dlĕje hač dwĕ lĕće, 
doniž njedyrbješe staroby a 
chorosćedladźĕłozłožić. 1934 
w Budyšinku zemrĕ.

Serbski duchowny
Oswald Mrozak so za serbske 

naležnosće zasadźowaše, mje- 
nje za powšitkownokulturne, 
čim bole pak za serbsko- ewan- 
gelske.

Jako młody farar zastupi do 
Maćicy Serbskeje. W njej za- 
stawaše nĕkotre m jeńše za- 
stojnstwa kaź z lĕta 1903 jako 
čłon tw arskeho w ubĕrka za 
Maćičny dom. Hdyž so 1880 
załoži Towarstwo pomocy za 
studowacych Serbow, přistupi 
tež tu hnydom, přewza dowĕr- 
nistwo za swoju končinu a dari 
towarstwu 100 hr, z čimž bu 
sobustaw na čas žiwjenja.

Byrnjež Hrodźišćanska wo- 
sada za Mrozakowy čas nimale 
dospołnje serbska była, bĕ tu 
lĕdm a narodneho žiw jenja. 
Serbske towarstwa załožić, w 
tym duchowny swoj nadawk 
njewidźeše. Hdyž so pak hdys 
a hdys serbske zarjadowanja 
we w osadźe w otm ĕchu, so 
zwjetša wobdźĕli. Na 1896 w 
Hrodźišćupodnawodom Bogu- 
m iła  Šw jele za rjad o w an ej 
Hłownej schadźowance stu- 
dentow namołwješe do dźĕła 
za narod. Hdyž serbske towar- 
stwo z Chwaćic w Rakojdach 
dźiwadło zahra, hdyž Arnošt 
Bart płomjenite narĕče za serb- 
stwo mĕješe, tak bĕ farar při- 
tomny a so zwjetša tež słowa 
jimaše. Přednošowaše tohoru- 
nja w 1914 załoženym Rakoj- 
dźanskim towarstwje „Nadźi- 
ja “, jeničkim  serbskim tehdy 
we wosadźe.

Mjez serbskim ewangelskim 
duchownstwom wSakskej słu- 
šeše Mrozak k wusahowacym 
wosobinam. Tak je  bjez dźiwa, 
zo so jem u wjac a wjac nadaw- 
kow dowĕri. Jakosopo smjerći 
Imiša, kotryž bĕ wšĕ ewangel- 
ske serbstwo nastupace wotež- 
ki w ruce dźeržał, nadawki roz- 
dźĕłichu, přewza wjednistwo 
farar Jakub w Njeswačidle. 
Druhi muž po nim bu farar Jan 
Mrozak w Budestecach, třeći

pak jeho bratr, farar Oswald 
Mrozak.

Po Imišu přewza Hrodźi- 
šćanski farar wjednistwo serb- 
skeho prĕdarskeho seminara. 
Z lĕta  1898sopolanjehokožde 
lĕto na cyły mĕsac studenća 
teologije zhrom adźichu, zo 
bychu so w serbšćinje zwučo- 
wałi. Pjeć lĕt hospodowašejich 
M rozak na swojej farje, do- 
niž njenatwari 1903 wosebity 
sem inarski dom. Tw arjenje 
dźensahišćenafarskim  dworje 
steji a so zdźĕla jako bydlenje 
zdźĕła jako zymska cyrkej wu- 
žiwa. Za jeho zasłužby wo ku- 
błanje serbskeho duchownske- 
ho dorosta spoźči Lipsčanska 
uniwersita Mrozakej 1913 ti- 
tul „licentiat theologije“ . W
1. swĕtowej wojnje so seminar 
wotmĕwać njemožeše, ale po 
tym sostudenćawlĕtom aj 1920 
a 1921 zaso w Hrodźišću scha- 
dźowachu. Po tym farar Mro- 
zak staroby dla tuto dźĕło wo- 
teda, a seminar přepołoži so 
1922 do Budestec. Cyle pak so 
w uwučowanja njew zda. Na 
prostwu JurjaM alinka, pozdźi- 
šeho Łazowskeho fararja, při- 
wza jeho 1922 na šĕsć njedźel 
do swojeho domu a wučeše jeho 
serbšćinu. Jurij Malink wotym 
swojej njewjesće pisaše:

„Der alte P. Mrosack ist ein 
netter, freundlicher Herr; eine 
alte Tante ist auch bei ihm und 
eine etwa 25jahrige Tochter, 
unverheiratet, fuhrt die Wirt-
schaft um 8 gings an die
A rbeit. Erst eine Stunde Gram - 
m atik, dann alte wendische 
Sprichworter. Sehr lehrreich 
und ganzlich pastoral-gemiit- 
lich. Mir gefallt’s gut ... Bei 
Tisch wird nur wendisch ge- 
sprochen, obwohl die alte T ante 
gar nichts und die Tochter nicht 
viel versteht ... Wir sind hier 
machtigfleiBig, taglich 4Stun- 
den arbeiten wir zusammen. 
Ich m erke schon, wie es mir 
hilft. Und da wir nur lesen, 
was in gutem Wendisch ge- 
schrieben ist, so bekomme ich 
allmahlich einen Begriff, wie 
das wirklich klingt, der Wort- 
schatz nimmt zu und die Be- 
deutung und der Gebrauch der 
einzelnen Worte wird einem 
viel klarer ...“y 

Po tym zo bĕ Bbdestečan- 
ski farar Mrozak zemrĕł a fa- 
rar Jakub na wumĕnk wotešoł, 
přewza Hrodźišćanski farar 
Mrozak wjednistwo sakskich 
serbskich duchownych. Won

Na koncu zašłeho lĕtstotka chodźachu nĕkotre žony Hrodźi- 
šćanskeje wosady hišće w serbskej drasće

bĕ předsydaSerbskeho mision- 
skehotow arstw aaw ot 1906do 
1921 předsyda serbskeje prĕ- 
darskeje konferency, kotrejž 
tehdy na 30 duchownych při- 
słušeše.

Přidatnje hišće bĕ dlĕje hač 
lĕtdźesatk sobustaw sakskeje 
krajneje synody. Lĕdma zo bĕ 
so 1911 do njeje wuzwołił, wu- 
stupi na synodźe za prawa serb- 
skeje rĕče w cyrkwi a šuli. 
Samsne lĕto hišće přetłoči peti- 
ciju sakskich Serbow, zapodatu 
z 9 500 podpismami, za zdźer- 
ženje swjedźenja Třoch kra- 
łow. Po 1. swĕtowej wojnje wo- 
jowaše jako synodala za to, zo 
by so serbski wosadny zwjazk 
pod se rb sk im  su p e rin te n -  
dentom wutworił a so jedne 
mĕstno w synodźe stajnje ze 
Serbom wobsadźiło. Procowa- 
nja wostachu tehdy njewuspĕš- 
ne, hakle po 2. swĕtowej wojnje 
so serbske žadanja dopjełnichu.

Oswald M rozak pak njebĕ 
jenož zwolniwy, přewzać wy- 
soke zastojnstwa. Tež skrom- 
neho dźĕła zaćichim so njezda- 
lowaše. Hdyž z lĕta 1912 Lubij - 
ska wosada hižo serbskeho 
duchownehonjemĕješe, poski- 
ći so sam, tam štyri krćć wob 
lĕto swjećić serbske kemše. 
Dlĕje hač lĕtdźesatk jĕzdźeše 
do Lubija, připowĕdać tamni- 
šim Serbam Bože słowo w ma- 
ćeršćinje.

Za swoje žiwjenske dźĕło 
njeje Oswald M rćzak w serb- 
skich stawiznach dotal wjele

česće žnjał. Tohodła je  při- 
sprawne, wopominać jeho lĕ- 
tuše 150. narodniny z tutym 
wobšĕrnym předstajenjom.

T. M.

Krotke słowo
wysokodostojnemu k. fararjej 
lic. theol. Mrćzakej při wotcha- 
dźe z Hrodźišćanskeje wosady 
přiwołane
Pastyrjo luby, o, kajka to nje- 
dźela chutna,
hodźina swjata za nas a za 
Tebje je  přišla.
Posledni kroć na Bože mĕsto 
Ty dźeš
swoj’ wosadźe Boźemje prajić!

Přezpolsta lĕtow sy dźĕlal we 
winicy Boźej,
a k źorłu wšoh’ źiwjenja nje- 
smjertne duše sy wołal, 
kak miny so čas, a kajku Ći 
hnadu da Bćh,
zo zestarił w słužbje sy jeho!

Hdyž da nĕtk woteńdźeš wot 
nas, Ty dostojny starco, 
da hišće požohnuj jonkroć te 
duše a stadło.
Jezus, TwojKnjez,přewodźĆe 
z hnadu, haj njes 
a wĕčne ći hrodźišćo wostań! 
21. februara 1925

Bohuwĕr Wjela

K stotym  
narodninam  

Gustawa Janaka
D erje dopom inam  so na 

zrćstneho, šwižneho Gustawa 
Janaka, kotryž swĕru na serb- 
ske kem še do M ichałskeje 
cyrkwje chodźeše a wšĕdny 
dźeń M uzej serbskeho  pi- 
smowstwa w Serbskim domje 
hladaše. W přećelnym anim o- 
m ĕry skrom nym  mužu wi- 
dźach serbskeho holana zań- 
dźenych časow.

Wćn narodźi so 16. oktobra 
1895 jako syn žiwnosćerja w 
Čelnom, zwotkel hižo nichtć 
do serbskeje zjawnosće njestu- 
pi. Nic jenož, dokelž so tam 
hižonjeserbuje, ale wjeskupć- 
žrĕchu bagry wuhla dla. Wo- 
chožanski farar Bogumił Šwje- 
la njeposrĕdkowaše wobdarje- 
neho Gustawa jenož na šulu do 
Wojerec, ale wza jeho tež na 
za ło žen sk u  zh ro m ad ź izn u  
Domowinywl. 1912sobu. Po- 
zdźišo nawukny wćn knihi- 
kupstwo. Jakotajkidźĕłašewot 
1920do 1933wSmolerjeckni- 
hićišćerni w Budyšinje, doniž 
njebu wot nacionalsocialistow 
přesćĕhowany, zajaty a z dźĕła 
pušćeny. Kaž so powĕda, wot- 
najapotom zeswojej žonunĕh- 
dyšu Serbsku kofejownju w 
Budyšinje.

Po wćjnje nawjedowaše wćn 
Burske wikowanske drustwo 
w Małym Wjelkowje a jako 
wumĕnkar dohladowaše horje- 
ka mjenowany muzej. Wulke 
zasłužby zdoby sej při wutraj- 
nym wabjenju za Koło přeće- 
low serbskeje knihi.

Posudźuju-li žiwjenjeaskut- 
kowanjetutehojednorehowćt- 
činca z dźensnišeho widźenja, 
zwĕsćam wulkutragiku. Wjele, 
za čož je  G. Janak čas žiwjenja 
dźĕłał a so zasadźował, wjace 
njeje chiba Serbski sokoł, w 
kotrymž je wšelake nawjedo- 
wace funkcije w młodych łĕ- 
tach zastawał. Jeho rćdna wjes 
je  zničena, Muzej serbskeho 
pismowstwa su zlikwidowali, 
a Koło přećelow serbskeje kni- 
hi je  so rozpuściło.

Wobchowajmy sej Gustawa 
Janaka w pomjatku!

Kata Malinkowa

Cyrkej w Hrodźišću Foto: A. W.

Bćh chłosta a lubuje
Rozmołwa z molerku Hanu Wićazowej

Wot 3. awgusta do 15. sep- 
tembra wustaješe młoda ewan- 
gelska Serbowka Hana Wića- 
zowa w Serbskej kulturnej in- 
formaciji w Budyšinje swoje 
wobrazy. Při tutej składnosći 
so z njej rozmołwjachmy.

Knjeni Wićazowa, tuta wu- 
stajeńca njeje Waša prĕnja. 
Hdźe sće hižo swoje wobrazy 
pokazała?

Na Serbskim ewangełskim 
cyrkwinskim dnju 1989w Ra- 
kecach prĕni kroć swoje wo- 
brazy wustajich: To bĕ tehdy 
wuspĕch za mnje, dokelž so 
ludźo zajimowachu, předach 
nĕkotre wobrazy a dostach sa- 
mo nadawki, wĕstu temu za 
nĕkoho molować. Tež w Drjež- 
dźanach mĕjach hiźo wustajeń- 
cu a w Budyskim hosćencu 
„Wjelbiku“.

Prošu předstajće so skrotka 
z nĕkotrymi žiwjenskimi data- 
mi.

Pochadźam  z W isnarjec 
swćjby w Barće, moja wowka 
je znata nĕhdyša Sokołka Leń- 
ka Mjeltcyna. Sym so 1964 na- 
rodźiła, chodźach w Barće do 
šule, potom na Serbsku rozšĕ- 
rjenu wyšu šulu. Hdyž dźĕłach 
jako chorobna sotra w Drjež- 
dźanach, zapoćach molować a 
basnjepisać. Nĕtko sym wuku- 
błana hojerka (Heilpraktike- 
rin), sym wudata a mam tři 
dźĕći. Zoby našanajstaršahol- 
ca mohła na Serbski gymnazij 
chodźić, tehodla přećahnych- 
my lĕtsa w lĕću z Drježdźan do 
Budyšina. Tej m ałej dźĕsći 
chodźitej nĕtko do Serbskeje 
pĕstowarnje. Moj muž jĕzdźi

koždy dźeń na dźĕło do Drjež- 
dźan, ja pak chcu sej w Budy- 
šinje hojersku praksu załožić.

Mjez Wašimi wobrazami su 
„Křiž“, „Ikona“, „Jandźel pĕ- 
stoń“. Tež w tamnych twor- 
bach so často nabožny motiw 
jewi. Sće Wy nabožna moler- 
ka?

Nĕ, to njeje to prawe słowo 
zato. Janjezwobraznjam bibli- 
ske motiwy, ale rozestajam so 
z nimi. Hižo w času dźĕćatstwa 
w Barće je  so moja wćipnosć 
započała. Sym lĕta dołho w ku- 
rendźe spĕwała, pohrjeby a 
křćizna dožiwiła a jako dźĕćo 
na kemšach słowo słyšała, kiž 
mje dźensa hišće zabĕra.

Kajke słowo to bĕ?
Zo so hrĕch nanow hač do 

třećeho a št worteho stawa chło- 
sta. Sym so maćerje prašała, 
što to rĕka, a wona mi praji, zo 
so chorosće abo podobne do 
přichodnych generacijowdale 
dawaja. Sym to jako njespraw- 
nosć začuwała. Što može čło- 
wjek za skutki swojich před- 
chadnikow? Sym sej mysliła, 
zo Boh tola njemože tak surowy 
być, zo da prawnučkam ćerpjeć 
za hrĕchi pradźĕda.

Čehodla je Was runje tute 
słowo tak hłuboko trjechiło?

Tonjew ĕm .Sym jew cyrkw i 
słyšała a njejsym z nikim do- 
kładnje wo tym rĕčeć mohła. 
Tak sym so sama z tym rozesta- 
jała. Jako chorobna sotra ste- 
jach zaso před samsnym pra- 
še-njom. Sym wjelećerpjacych 
ludźi widźała, wosebje dźĕći, 
kiž bĕchu na raka chore. A 
prašach so přeco zaso, čehodla

dyrbja dźĕći, kiž tola hrĕšili 
njejsu, tak žałostnje ćerpjeć?

Na kajke wašnje sće so z tym 
rozestajała?

Sym so intensiwnišo zabĕra- 
ła z teologiju a spoznach, zo 
rĕči biblija we wobrazach. Či- 
tach knihi feministiskeje teo- 
logije wo bibliskich žonach, a 
mi nadpadny, zo su žony w bi- 
bliji přećiwo tem u wustupo- 
wali, zo je  Boh surowy Knjez. 
Zhonich, zo je  Boh tež lubosć 
kaž žona, zo ma tež žonske 
kajkosće. Z tohozasonastapra- 
šenje, kak hodźi so lubosć zjed- 
noćić z chłostanjom hač do tře- 
ćeho stawa? Započach so zabĕ- 
rać z psychoterapiju, z homeo- 
patiju, z rostlinami a přirodnym 
hojenjom . Čitach, zo wĕste 
chorosće jenožnastawaja, hdyž 
je  jedyn z předchadnikow mĕł 
wĕstu tam nu chorosć. Z toho 
spoznach, zom abiblijaprawje. 
Hrĕch dźe hač do třećeho stawa 
abo hišće dale. Haj, hišće dale. 
Wina na ty m pak njeje Boh, ale 
čłowjek, kiž njewobkedźbuje 
Bože zakonje. Za to jeho Boh 
chłosta, ale skići čłowjekej tež 
wupuć.

Kotry wupuć skići Boh?
Čłowjek može přez chłosta- 

nje rosć. Prĕnja kročel k temu 
je, zo dyrbi w myslach a duši 
přiwzać swoje ćerpjenje. Hdyž 
potom do so hlada, tak pytnje, 
zo je jeho ćerpjenje přez to 
nastało, zo je  zhubił zemju pod 
nohomaj, zo je  přećiwo sebi a 
Bohuhrĕšił, zonjeje wpřezjed- 
nosći z přirodu žiwy był. Boh 
da čłowjekej možnosć, swoje 
hrĕchi spoznać a so k lĕpšemu 
přewobroćić. Won ječłowjekej 
tež mudrosć dał, hojić a sporje- 
dźić, štožjehrĕšił. W onje wo- 
boje: surowje chłostacy Boh a 
lubosćiwy, wupuć pokazowacy 
Boh. Tuto spoznaće spytam w 
swojich wobrazach wuprajić.

Možeće z přikładom wujas- 
nić, kak to činiće?

Sym molowała holca, kiž leži 
na zemi a tyka noze do wyso- 
kosće. To rĕka, won njemože 
bĕhać. Ale swĕt so wupřestrĕ- 
wa, rosće při kromje wobraza 
hač kho lce j,tak  zom aw onto- 
la zaso zemju pod nohomaj. Z 
tym chcu prajić, zo je  wjele, 
štož so čłowjekej njem ožne 
zdawa, tola možne. Abo: Mo- 
luju nĕšto, štož njeje jasnje spo- 
znać, jek až  wkurjaw je. To rĕ- 
ka, myslička hišće njeje jasna. 
Husto zapřijam  do wobraza 
w ĕtrnik -  won so stajnje hiba a

je  za mnje symbol intensiw- 
neho žiwjenja -  abo cyrkej -  
wona předstaja sakralnosć, 
wulkosć, nadobnosć.

Maće mjez molerjemi při- 
kład, kiž Waše tworjenje wo- 
wliwuje?

Nimam, ale z molerjow so 
mi wosebje lubi Marc Chagall, 
kiž je  jako Žid wobdźĕłał ži- 
dowske žiwjenje swojeho dźĕ- 
ćatstwa. Je so stajnje zaso ze 
samsnymi temami rozestajał, 
to so mi jara lubi. Ze spisowaće- 
low mje wosebje jim a Else La- 
sker-Schuler, Zidowka, kiž so 
tež ze židowskimi temami za- 
bĕraše a přewšo zajimawe ideje 
wuwiwaše.

Rozestajeće so w swojim mo- 
lerstwje tež ze serbskej proble- 
matiku?

Serbske motiwy su za mnje 
wažne, sym sej předewzała, so 
zabĕrać ze serbskej mytologiju. 
Sporadisce to hižo lĕta dołho 
činju, ale njejsym hišće to na- 
makała, štož sej předstajam. 
Nimam hišće wotstawk k Mĕr- 
ćinej Nowakej-Njechorńske- 
mu. Wćn bĕ mi jara bliski, do- 
ma w Barće mamy wobrazy 
wot njeho, won bĕ přećel našeje 
wowki, asym jehosam a wNje- 
chornju wopytowała. Sym so 
wot njeho inspirować dała, ale 
pytnych, zo nastate wobrazy 
bĕchu jeho, nic moje.

Před lĕtami sće tež basnje 
pisała a nĕkotre w Pomhaj Boh 
wozjewiła. Sće so nĕtkle basnje- 
nja cyle wzdała?

Sporadisce hišće pisam. Wo- 
sebje, hdyž trjebam wotstawk 
wot molowanja, potom so w 
słow je w uprajam . D ruhdy 
mam wo jednej temje woboje, 
wobraz a baseń. Druhdy tež 
baseń do wobraza zapřijam. 
Potom je  přeco to słowo to prĕ- 
nje, napisam baseń na papjeru 
a dokoławokoło moluju wo- 
braz.

W kajkej rĕči pisaće swoje 
basnje?

Serbske słowo je mi bliše, a 
tohodla pisam zwjetša serbsce: 
Serbska rĕč je  za mnje zajima- 
wša hač nĕmska; sprĕnja, do- 
kelž njejsym serbšćinu jako 
dźĕćo nawuknyła -  jenož wow- 
ka je  z nami serbsce rĕčała - , a 
zdruha, dokelž je  mi wjesele, 
słowanamakać. Druhdy dyrbju 
jara dołho wo jedne słowo wo- 
jować, pytam wstarych słowni- 
kach a nawuknu wjele při tym.

Cyle praktiske prašenje: Sće 
runje swoje wukubłanje jako

Foto: Bulank

wćn dźe přez našej ruce, 
je pak Boži dar“

hojerka dokončiła a maće tři 
dźĕći. Hdy maće scyła chwile k 
molowanju?

Dźĕłam wjełe w nocy. Ałe 
tež wosrjedź domjaceho dźĕła 
druhdy hodźinku abo jenož nĕ- 
kotre mjeńšiny mołuju.Možu 
so jara spĕšnje přestajić wot 
wšĕdneho dźĕła na wumĕłstwo. 
M oluju přeco po kuskach , 
druhdy trjebam cyły mĕsac abo 
dlĕje za wobraz. Před łĕtami 
dźĕše to spĕšnišo, ale nĕtkle 
hłubšo pytam a so rozestajam.

Wy njejsće wumĕłstwo stu- 
dowała. Wobhladujeće so jako 
lajska abo jako profesionalna 
molerka?

Pomojim m ĕnjenjunjejetak 
wažne, hač je nĕchto na wyso- 
kej šułi molerstwo nawuknył

„Zhrom adnu iniciatiw u -  
dźĕło za wšitkich" žada sociał- 
na komora Ewangelskeje cyrk- 
wje w Nĕmskej (EKD) w stu- 
diji, kotražsozjawnje wozjewi. 
Studija dopomina na dale pła- 
ćiwyzamĕr połnehopřistajenja 
a žada zhromadne napinanja 
wšitkich zamołwitych, zo by 
so dźĕłowa situacija zasadnje 
połĕpšiła. Zato lubja jenož „in- 
tegrow ane“ rozrisan ja  wu- 
spĕch. „Jenožpřez zhromadne 
skutkow anje hospodarskeje, 
financneje, pjenježneje, struk- 
turneje a dźĕłoweje połitiki 
wotewrja so puće z bjezdźĕł- 
nosće. Wšĕ za potłočowanje 
bjezdźĕłnosće trĕbne financne 
srĕdki dyrbja so ze solidarnym 
napinanjom wšĕch towaršnost- 
nych skupinow zwjesć. Tołe 
wužada zwołniwosć k dźĕlenju 
dźĕła, dochodow a zamoženja. “ 

Studija mjenuje tři rozsudne 
nadawki: polĕpšenjehospodar- 
skich ramikowych wumĕnje- 
njow, dalewuwiće połitiki za 
dźĕłowe wiki a předewšĕm  
„zjawnje podpĕrane dźĕło“ . 
Studija argumentuje: „Wjele 
ludźi njemćže na regułarnych 
dźĕłowych wikach dla přeco 
stupaceje produktiw ity , dla 
dalšeho racionałizowanja, dla 
přirosta dźĕłowych mocow a

abo nic. Wažne je, z čim so ro- 
zestajaa kaktočini.Sym nĕšto  
łĕt wječornu šułu w Nadźane- 
cach wopytowała a tam tojšto 
rjem jeslniskeho nawuknyła. 
Njecham prajić, zo to dosaha, 
ale možu z tym dźĕłać.

Naposledku hišće prašenje 
za přichodom. Maće wĕste pře- 
dewzaća?

Ruske ikony mje jara zaji- 
muja, a chcu so z nimi zabĕrać. 
Ikony su nĕšto fascinowaceho, 
rĕča čłowjekej do duše a wu- 
budźa w nim to dobre, wysoke 
a nadobne, wubudźa to Bože w 
nim. Bych chcyła nowe ikony 
tworić ze serbskej mytologiju 
w pozadku.

(Prašała so T. M.)

pod. wjace dźĕło namakać. W 
zjaw nym  a tow aršnostnym  
wobłuku pak nadeńdźe so wjele 
dźĕła, ko trež  nim a žanych 
,kupcow ‘ na regularnych dźĕ- 
łowych wikach, kiž pak je  ja- 
ra trĕbne a dyrbi so činić“ (čo. 
181).

„Njesmĕmy so z wysokej 
bjezdźĕłnosću spokojić“, rĕka 
wpředsłowjestudije. „Njesmĕ- 
my pak so tež spokojić z tym, 
zo přeco mjenje ludźi płaćene 
dźĕło nadeńdźe. “ Bjezdźĕłnosć 
je  po m ĕnjenju awtorow klučo- 
wy problem hladajo na finan- 
cowanje socialneho stata. Wo- 
na nješkodźi jenož z humanych 
přičin, aleje„težpodhospodar- 
skimi a fiskaliskimi hladani- 
šćemi škodna a na dlĕši čas 
njeznjesliwa“ .

Studija je  přinošk socialneje 
komory EKD ke konsultaci- 
skemu procesej cyrkwjow za 
přiho tow anje zhrom adneho 
słowa „K hospodarskem u a 
socialnemu połoženiu w Nĕm- 
skej“.

Wona chce k wjace zhro- 
m adnosći při potłočow anju 
bjezdźĕłnosćepřeprosyć. Rada 
EKD je papjeru komory přihło- 
sujo na wĕdomje wzała a cyrk- 
winskemu zarjadnistwu wozje- 
wjenje poručiła.

Martin Luther

Sedźu na kolesu a jĕdu do- 
moj. Dźens bĕ dołha rĕčna ho- 
dźina. W njej bĕ žona, hišće 
docyła nic tak stara žona, 671ĕt- 
na. Jeje ruce třepotaštej, bĕštej 
zaćekłej, burowka.

Hdyž při wulkowikach ni- 
mojĕdu, dyrbju na nju a runje 
najejeruce myslić. Kelkomlo- 
kowych kanow stej wonej do 
dejernje nosyłoj a potom k mlo- 
kowej rampje, snano hižo jako 
dźĕćo; mužojo dźĕ bĕchu we 
wojnje.

Moja pacientka bĕ žiwa zwu- 
čene žiwjenje burowki swojeje 
generacije: jako dźĕćo - wojna, 
prĕni slubjeny -  padnjeny. Po- 
tom staršisku žiwnosć přewza- 
ła, z wjesołosću a z jara wjele 
procu. Potom nalĕćo 1960, pol- 
na brigada, pozdźišo hrodź z 
300 kruwami. Dejidło přityk- 
nyć, dejidło wotewzać, dwĕ 
zmĕnje, wječor „indiwidualne 
skotarstwo", muž nĕhdźe na 
dźĕle, dołho hižo nic wjace w 
ratarstwje...

Snano znajeće to, wo čim 
rozpraw jam ,lĕpiehišćehačia, 
lĕtnik 1954.

Widźu zas a zas sprocnej ru- 
ce, kotrejuž roentgenowa dia- 
gnoza budźe nĕkak tak rĕkać: 
arthrosis deformans -  defor- 
mowace wottrjebanje stawow. 
A widźu młodych ludźi, kotřiž 
na wulkowiki na kromje mĕsta 
pendluja, z awtom, zo bychu 
sej swoju racionu joghurta ku- 
pili.

Bych sej přał, zo bychu wšit- 
cy na to myslili, zo tež dźens 
prćcu płaći, wumjo před deje- 
njom wurjedźić, zodyrbisotež 
dźens hišće nĕchto chileć, hdyž

Ludowe basnistwo- 
najstarša forma našeje 

serbskeje literatury

Powšitkownje je  Wam, lubi 
čitarjo „Pomhaj Boh“, wšĕm 
znate, zo mamy jako Serbja 
dosć bohate ludowe basnistwo, 
to rĕka na přikład wosebje bo- 
haty skład přisłowow, přisłow- 
nych hrončkow, prajidmow,

chce mloko mĕć. A zo je  tež 
ćežko, spjerawu kuplowanku 
za připowĕšak k traktorej při- 
powĕsnyć, težhdyžhižonichtć 
pšeńcu z kosu njesyče.

Moje mysle wroća so do do- 
wola we wuchodnej Polskej. 
Tam je  m łodźina na kraju 
zwjetša bjez dźĕła; ratarstwo 
njezežiwi wjace swojbu z tym 
rozdźĕlom, zo su tam premije 
za „njewobdźĕłanje zahonow" 
njeznate. K žnjowemudźakne- 
mu swjedźenjej mĕło so wo- 
prawdźe tež rjec, zo tajke pre- 
mije, kotrež předstajeja w sebi 
jednore přewobroćenje (łać. 
perwersiju), sej zasłuža, zo je  
hrĕch mjenuju, njech su hišće 
trĕbniše za přežiwjenje nĕko- 
trehožkuli ratarja pola nas.

Hač budu swojej pacientce 
znajmjeńša při powyšenju jeje 
renty pomhać moc, hač nĕkaj- 
cy ludźo w swojich bĕrowach, 
zdaleni wot ratarskeho žiwje- 
nja,topřipoznaja?Chcutospy- 
tać.

To su starosćiwe myslički, 
kotrež mje w času žnjow nad- 
bĕhuja. Potom dowjezemjeko- 
leso do mojeje wjeski. Widźu 
pola, kotrež budźeja při wšej 
suchoće, tak so mi zda, bohate 
płody nj esć. A zač uwam: Taj ke 
je  žiwjenje, kotrež je  na tutej 
zemi doma, kotrež spjećuje so 
přeco hišće našim ekonomi- 
skim a ekologiskim hrĕcham.

A přez mojej hubje přińdźe 
stary spĕw, kotryž w dźĕćat- 
stwje tak rady spĕwach:

„Wšitke dobre dary dźĕ ma- 
my wot Boha; tuž jem u dźak, 
tuž jem u dźak a nadźija!“

powĕsćow, bajow, ludowych 
basnjow a pĕsnjow, smĕškow, 
žortow anekdotow, zapraje- 
njow, podkĕrluškow, burskich 
kaznjow, dźĕćacych hrončkow 
a pĕsničkow. Prĕnje spočatki 
našeho serbskeho ludoweho 
basnistwa sahaja samo hač do 
časa narodneje njewotwisnosće 
našeho luda wroćo, hdyž my- 
slimy na přikład na wobsah

Ručež započina Boh twarić, 
přińdźe djaboł 
a natwari sej podla kapałku.

Ewangelska cyrkej žada „Zhromadnu 
iniciatiwu -  dźĕło za wšitkich!"

CK

K 155. posmjertnym narodninam (6.10.) 
a 75. posmjertninam (13.10.) ludoweho 
basnika a spisowaćela Arnošta Helasa

Ludowy basnik Arnośf H elas  
z  Kfeswačidła

Z Předźenaka 1926

znateju ludoweju pĕsnjow kaž 
„Serbja so do Nĕ mco w h oto wa- 
chu“ a „Naši holcy z wojny jĕ- 
du“. Ludowe basnistwo je tak 
tež w našim ludźe najstarša for- 
ma serbskeje literatury. Tuta 
bĕše pola nas přez cyłu dobu 
feudalizma hač do 19. lĕtstotka 
z hłownej formu literarneho 
tw orjen ja . M am y tysacore  
krasne dokumenty za to, kak 
je lud w času, hdyž njebĕ hišće 
pisma abo hdyž njebĕ jemu 
pismo hišće přistupne, wumĕł- 
sce tworił z pomocu rĕče, ale 
bjez pisma. W tutej cyłej dołhej 
dobje bĕše bjezpismowe łudo- 
we basnistwo z jeničkej formu 
rĕčneho poetiskeho tworjenja. 
A wono bĕ najwušo ze žiwje- 
njom, z dźĕłom, zabawu, na- 
łožkami, wobrjadami a swje- 
dźenjemi luda zwjazane. Cha- 
rakteristiskej zjawaj při tym 
stej přeco zaso syłny optimizm 
a hłuboka čłowjeskosć.

Tworićełjo tuteje Judow eje 
łiteratury“ bĕchu wosebje ta- 
lentowani ludźo, kotřiž wo- 
srjedź swojeho łuda žiwjachu, 
a dokełž bĕchu analfabeća, 
přednošowachu swoje wutwory 
ertnje wswojej wokolinje. Lud 
tute do swojeho žiweho pomjat- 
ka přija a ertnje po kraju přez 
generacije a łĕtstotki rozšĕrjo- 
waše. Wćn přija w ĕzojenožto,

štož po wobsahu a formje jeho 
přećam wotpowĕdowaše a tež 
nĕštožkuli po swojich nahla- 
dach a estetiskich přećach zmĕ- 
ni. Tužwzasadźetež ani njewĕ- 
my, štć bĕ nĕhdy prĕnjotny 
stworićel abo awtor jednotłi- 
wych kubłowludowehobasni- 
stwa.

W łĕtstotkach duchowno- 
kulturneho potłočowanja naše- 
ho naroda bĕ hłćs ludoweho 
basnika za jednory łud trĕbny 
kaž wšĕdny chlĕb.

Nabožne hibanje 
pietizma spĕchuje serbsku 

ludowu literaturu
Hakle w času narodneho wo- 

zrodźenja serbskeho luda w
1. połojcy 19. lĕtstotka zapo- 
čachu h łow n je  zastup je rjo  
serbskeje inteligency twćrby 
našeho dotal ertneho łudoweho 
basnistwa zbĕrać, napisać a 
wozjewjować. Wudachu so tak 
mjez druhim wjacore zbĕrki 
ludowych pĕsnjow, přisłowow, 
powĕsćow a bajkow. Z tutych 
wosobinow maja so hłownje 
m jenow ać Jan P ĕtr Jordan 
(1818-1891), Jan Radyserb- 
Wjela (1822-1907), M ichał 
R ćla (1 8 4 1 -1 8 8 1 ), M ichał 
Hćrnik (1833-1894) a Arnošt 
Muka (1854-1932). Najbohat- 
ši fundus su wĕzo Smołerjowe

Pĕsnički z 331 hornjoserbski- 
mi (1841) a z 200 delnjoserb- 
sk im i ludow ym i pĕsn jem i 
(1843). W cyłku su zbĕraćeljo 
po Smolerju hišće wokoło 1 
500 tekstow a 1 000 hłosow 
nazbĕrali a hłownje w časopisu 
Maćicy Serbskeje wozjewili.

W bĕhu 18. lĕtstotka přizje- 
wjeja so hłuboke zmĕny na 
mnohich polach, kiž so tež na 
ludowe basnistwo wuskutko- 
wachu. Za tutćn lĕtstotk kon- 
statujemy sylny rozrćst serb- 
skeho pismowstwa. W nim za- 
haji so tež proces, w kotrymž 
so ertna ludowa literatura dale 
bćle wobmjezuje k lĕpšemu 
ćišćaneho słowa. Lud počina 
we wjetšej m ĕrje čitać.

Nabožne hibanje pietizma, 
kotrež njebĕše jenož mjez serb- 
skimi duchownymi a łužiskim 
zemjanstwom, aletež wjedno- 
rym ludźe daloko rozšĕrjene, 
spĕchuje sylnje tutćn proces. 
A na podstawje tuteho noweho 
nabožneho hibanja nastanje 
kćnc 18. a wosebje w 19. lĕt- 
stotku nowa družina łiterarne- 
ho tworjenja. W tutym zwisku 
chcu wuzbĕhnyć tajkich ludo- 
wych pĕsnjerjow  kaž Pĕtra 
M łćńka (1805-1887), roboća- 
na a chĕžkarja z Dźiwoćic pola 
Hodźija, bjezdwĕla najznaći- 
šeho a najw uznam nišeho z 
wulkeje syły. Myslu dale na 
Gustu Hatasa (1842-1901) z 
M ałeje D ubraw y, Awgusta 
Lapšticha (1883-1962) z Bu- 
kojny pola Wulkich Zdźarow 
(wjeska Bukojna so wuhla dła 
w lĕtach 1929-1931 zwotorha 
na mĕstnje dźensnišeho Hćrni- 
kečanskehojĕzora), młynske- 
ho JanaH ajncu (1852-1926), 
šwalču Hertu Wićazec (1819- 
198 5) a w tutym přinošku wo- 
sebje na ćĕslu Arnošta Helasa 
(1840-1920) z N jeswačidła 
składnostnjejeho 155tych po- 
smjertnych narodninow a 75- 
tych posmjertninow w tutym 
mĕsacu oktobrje.

Naše ludowe basnistwo kćĕ- 
ješe wosebje tehdom, hdyž so 
tworjerjam ludowych wupło- 
dow spožči m ćžnosć, swoje 
myslički wuprajić w serbskich 
swĕtnych a nabožnych časopi- 
sach a nowinach. Tući jara ta- 
lentowani ludźo bychu drje w 
prjedawšich časach jako ano- 
nym ni ludowi spisow aćeljo 
skutkowałi. N ĕtkopaksopjera 
jim achu a rozšĕrjowachu swo- 
je  twćrby, wosebje basnje, ja- 
ko ćišćane lĕtaki a pozdźišo z

pomocu serbskeho nowinar- 
stwa.

Tutenimomĕry woblubowa- 
ne wutwory čitachu a předno- 
šowachu ludowi awtorojo po 
cyłej Hornjej Lužicy. Zwjetša 
jedna so wo nabožny wobsah. 
We wonkownej formje začu- 
wamy sylny wliw kĕrlušow. 
Ale tući nowi ludowi basnicy 
jimachu so tež pjera k zjawnym 
naležnosćam. Basnjachu ska- 
zane składnostne basnje za 
kwasy a jubileje, posmjertne 
kĕrluše a namołwjachu k so- 
łidariće při njezbožach, wul- 
kich wohenjach a podobnych 
podawkach. Wučitamy pak tež 
wothłosy narodneho hibanja a 
socialne akcenty. Tuta nowa 
družina ludoweho basnistwa 
twori z teje doby wažny dźĕl 
našeje literatury.

Wnuk spomina 
na swojeho dźĕda

Prud pietizma, kiž zbudźi w 
našim łudźe we 18. lĕtstotku 
prĕnje duchowne hibanje, ko- 
trež so přez Hornju a Delnju 
Lužicu žołmješe, njewucha- 
dźeše zasadnje z Nĕmskeje, ale 
bĕ so wužćrlił w susodnym sło- 
wjanskim kraju, w Čĕskej. Bĕ 
to čĕske bratrowstwo. A bćrze 
nastachu po tutym přikładźe 
tež w Serbach prĕnje bratrow- 
skezjednoćenstwa. Mały Wjel- 
kow bu ze srjedźišćom a zepĕ- 
ranišćom  tu teho nabožneho 
hibanja w ewangelskich Ser- 
bach. Z kruha serbskich bra- 
trow Ochranowskeje bratrow- 
skeje jednoty je  wurostł naš 
prĕni wuznamniši ludowy bas- 
n je r-k ĕ rlu še r Jan Bohuwĕr 
Dalwica-Dćlba (1787-1849) z 
Chortnic.

Najznaćiši serbski ludowy 
basnik zašłeho lĕtstotka, kiž 
nĕtko po nowym wašnju two- 
rjachu, to rĕka z pomocu pisma 
a ćišća, bĕ Pĕtr M łćńk. Nimo 
n jehodrjebĕhišćecy ła  kopica 
druhich, ale nimale wšitcy so 
nĕkak po Dźi wočanskim kĕrlu- 
šerju złožowachu. Naš wu- 
znamnmy łiterarny a kulturny 
stawiznar, basnik a spisowaćel 
prof. dr. Ota Wićaz (1874- 
1952) piše w swojim dźĕle „Wo 
serb sk im  ludow ym  basn i- 
stwje“ (1922) mjez druhim wo 
P. M łćńku tole: „Naše cyłe łu- 
dowe basnistwo zašłeho łĕtstot- 
ka hač do dźensnišeho dnja steji 
nĕkakpodjehowliwom . Ztoho 
widźimy, kakm ćcnabĕšejeho 
wosoba. Žadyn z našich wjet-

šich pĕsnjerjow njeje telko wu- 
čomcow m ĕł.“ (str. 34).

A jedyn z jeho wučomcow, 
kotryž je  hišće wjace zbasnił 
hač P. M łćńk, bĕše Arnošt He- 
las, na kotrehož w tutym mĕ- 
sacu wosebjespominamy. „Pu- 
ritanskajednorosć, njesprocni- 
wa dźĕławosć, wułka złutni- 
wosć, sprawnosć, přećełnosć, 
bohabojaznosć a m ĕrny, ale 
sebjewĕdomy charakter bĕchu 
jeho samownosće, kotrež jeho 
před druhimi wuzbĕhowachu. 
Zeleznu strowotu dari jem u 
Boh Knjez. Njemožu so moje 
cyłe žiwjenje dopom nić, zo 
jeho raz choreho w idźach...“

Takłe spominaše we wułkej 
lubosći a dźakownosći wnuk 
Bjedrich Hełas w lĕće 1926 w 
nastawku „Moj dźĕd Arnošt 
Helas“ na swojeho njeboh dźĕ- 
da („Předźenak“ str. 60-62).

(Pokročowanje slĕduje.)

Mysle wo 
cyrkwinskej straži

Tojšto lĕt jĕzdźu koždy ty- 
dźeń raz do Budyšina, našu 
wosadnu cyrkej swj. Michała 
stražować. Přeco sym połny 
wočakowanja a zastupju do Bo- 
žeho doma z hinašimi myslemi 
hač njedźelu na Božu słužbu. 
Hdyž sym so zmĕrował a po 
krćtkej modlitwjekoncentruju 
so na swoju mału słužbu. Budźe 
to mĕrne popołdnje abo wu- 
pjelnjene z wjele wopytowarje- 
mi? Najlubši su mi hosćo, ko- 
třiž so krotko pomodla abo sej 
zajimowani Boźi dom wobhla- 
duja. Druhdy so tež derje roz- 
mołwjamy. Na ludźoch nĕkak 
spoznawam, hač su abo njejsu 
z cyrkwju zwjazani. Najhusćišo 
so zaSerbami a serbskimi kem- 
šemi prašeja, a druhdy je cyle 
rjenje ćežko, prawje wotmoł- 
wić. Husto začuwaš tež na lu-

Pomhaj Boh.časopis ewan- 
gelskich Serbow. Rjaduje 
Serbska prĕdarska konferen- 
ca. -  Domowina-Verlag GmbH, 
Tuchmacherstra(3e 27, 02625 
Bautzen. Redaktor a skazan- 
ki: sup. Siegfried Albert, Serb- 
ski kĕrchow, 02625 Budyšin, 
te l. 42201. -Sadźba: Serbske 
Nowiny Budyšin, ćišć: Serb- 
ska ćišćernja tzwr w Budyši- 
nje. -  Wuchadźa jonkroć za 
mĕsac. Přinoški a dary na kon- 
to: Sorbische evangelische 
SuperintendenturBautzen.Nr. 
1000 028450, Kreissparkasse 
Bautzen, BLZ 85 550 000

dźoch, zo su prĕni raz w cyrk- 
wi, a potom so wjeselu, zo je 
naš Boži dom za wšitkich wo- 
tewrjeny, a přemysluju, što drje 
tutych ludźi pohnuwa přińć.

Sym dźakowny, zo smĕm 
cyrkwinsku stražu wukonjeć a 
mam nad našej wotewrjenej 
cyrkwju w lĕću swoje wjesele, 
přetož kak rjenje je, po puću w 
dowolu abo na jĕzbach wote- 
wrjene cyrkwinske durje na- 
deńć. F.

Powĕsće

Michałska wosada. Serbska 
zakładna a Serbska srjedźna 
šula w Budyšinje bĕštej lĕtsa 
3. awgusta na ekum enisku 
nutrnosć na započatk noweho 
šulskeho lĕta do Michałskeje 
cyrkwje přeprosyłoj. Na 120 
šulerjow, wučerjow a staršich 
so na nutrnosći wobdźĕli, ko- 
truž knjez kapłan Delan a knjez 
su p erin ten d en t A lbert kaž 
tež knježna Bajtlec, wučerka 
hudźby na zakładnej šuli, a 
kantorka M ichałskeje wosady, 
knjeni Neumannowa, wuhoto- 
wachu.

Budyšin. Přeprošujemy wu- 
trobnje:

•  na byrglowykoncert pjatk, 
6. oktobra, w 19.00 hodź. do 
Michałskeje cyrkwje.Hrać bu- 
dźe Volker Jaekeł z Drježdźan.

•  na Beethovenowy kon- 
cert při składnosći jeho 225. 
narodnin njedźelu, 22. okto- 
bra, w 17.00 hodź do M ichał- 
skeje cyrkwje.
C-Dur mša
Wiolinowy koncert D-Dur

Pod nawodom KMO Christ- 
frieda Baumanna wustupja wu- 
znamni solisća.

Budyšin. PředsydstwoSerb- 
skeho ewangelskeho towarst wa 
zeńdźeso 14. awgustawBudy- 
šinje. Na nim so wobzamkny, 
zo budźe lĕtuša hłowna sobu- 
stawska zhromadźizna towar- 
stwa 31. oktobra w Husce. Dale 
sonamjetowaše, zom ĕłklĕtuši 
serbski ewangelski cyrkwinski 
dźeń w Budyšinje być. Cyrk- 
winske předstejićerstwo Mi- 
chałskeje wosady tuton namjet 
podpĕruje. Tak so planuje, zo 
budźe 50. serbski ewangelski 
cyrkwinski dźeń 22. a 23. junija 
1996 w cyrkwi swj. Michała w 
Budyšinje.

Helsinki. Ew.-luth. cyrkej we Finskej ma 4,37 mio sobu- 
stawow. T oje  85,7 % ludnosće. Loni je  16 900 ludźi tutu cyrkej 
wopušćiło, ale w samsnym času su so 10 000 do cyrkwje při- 
wzali.

Přeprošujemy
01.10. - 16. njedźela po Swjatej Trojicy

10.00 hodź. kemše w Budyšinje w Michałskej
(sup. Albert)
w samsnym času Boža słužba za dźĕći

10.00 hodź. kemše w Njeswačidle (farar na w. Feustel)
11.45 hodź. nutrnosć w rozhłosu (sup. Albert)
13.30 hodź. kemše z Božim wotkazanjom w Budestecach

(sup. Albert)

14.10. -  sobota

14.00 hodź. wosadne popołdnje w Hućinje (sup. Albert)

15.10. - 18. njedźela po Swjatej Trojicy

8.30 hodź. kemše w Hrodźišću (sup. Albert)
10.00 hodź. kemše w Barće (sup. Albert)
11.45 hodź. nutrnosć w rozhłosu (farar na w. Feustel)

21 . 10 . -  sobota

15.00 hodź. wosadne popołdnje w Klĕtnom (sup. Albert)

22.10. -  19. njedźela po Swjatej Trojicy

14.00 hodź. delnjoserbske kemše z Božim wotkazanjom
w Drjejcach (prĕdar Frahnow)

18.00 hodź. kemše z Božim wotkazanjom w Smječkecach
a po tym bjesada (sup. Ałbert)

29.10. - 20. njedźela po Swjatej Trojicy

11.45 hodź. nutrnosć w rozhłosu (sup. Albert)
14.00 hodź. kemše z Božim wotkazanjom we Wojerecach

a po tym  bjesada (sup. Albert)

31.10. -  Reformaciski swjedźeń

11.45 hodź. nutrnosć w rozhłosu (farar Malink)

05.11. - 21. njedźela po Swjatej Trojicy

10.00 hodź. kemše z Božim wotkazanjom w Budyšinje
w Michałskej (sup. Albert) 
w samsnym času Boža słužba za dźĕći

13.30 hodź. kemše w Budestecach (sup. Albert)


